
Pentaksiran Berasaskan Sekolah (PBS) yang digabungkan dengan
pentaksiran sumatif mula dilaksanakan untuk mata pelajaran Kemahiran
Hidup Bersepadu (KHB) sejak tahun 2012. Beberapa kajian lepas mendapati
guru KHB masih mempunyai banyak persoalan dalam melaksanakan PBS.
Kajian ini bertujuan mengenal pasti hubungan kesediaan, penerimaan dan
pengoperasian guru-guru yang mengajar KHB terhadap amalan PBS.
Penyelidik menggunakan kaedah kajian kolerasi untuk menentukan hubungan
kesediaan, penerimaan dan pengoperasian dengan amalan PBS. Responden
kajian terdiri daripada 172 guru KHB yang melaksanakan PBS dalam
pengajaran mereka di daerah Klang, Selangor.

Kajian ini menggunakan soal selidik diadaptasikan daripada instrumen Abdul
Zubir (2007) yang mengkaiji tentang kesediaan guru dan Salmiah Jaba (2013)
yang mengkaji tentang kesediaan, penerimaan, pengoperasian dan
keprihatinan gunu KHB Pertanian terhadap amalan PBS. Item soal selidik
telah mendapat pengesahan muka daripada 2 orang pakar bahasa yang
menilai kesesuaian bahasa, kejelasan arahan, penyampaian, penyataan atau
soalan. Kesahan kandungan pula, dibuat oleh pakar dalam bidang
penyelidikan teknik vokasional. Kajian rintis telah dijalankan melibatkan 30
orang guru KHB dan nilai pekali cronbach alpha melebihi 0.7 bagi setiap item.
Keadaan ini menunjukkan aras kebolehpercayaan yang boleh diterima untuk
menjalankan kajian.



Dapatan kajian menunjukkan amalan guru KHB berada pada peringkat tinggi
dalam amalan pelaksanaan PBS (M=4.05, SP=.440). Kesediaan guru KHB
berada juga pada tahap tinggi (M=3.78, SP=.473) . Penerimaan dan
pengoperasian guru pada tahap sederhana masing-masing dengan (M=3.47,
SP =.615) dan (M=3.66, SP=.567). Dari segi hubungan antara kesediaan dan
amalan perlaksanaan PBS terdapat hubungan yang positif dan kuat di mana
r=0.519. Hubungan antara amalan perlaksanaan PBS dengan penerimaan
mempunyai hubungan negatif dan lemah, di mana r=0.265. Sementara
hubungan antara pengoperasian dan amalan PBS mempunyai hubungan
yang positif di mana r=0.456. Analisis regresi menunjukkan kesemua
pemboleh ubah adalah signifikan terhadap amalan PBS.

Kajian ini menyumbang kepada amalan PBS yang berkesan untuk digunakan
oleh pihak yang berkepentingan seperti Pejabat Pendidikan Daerah, Jabatan
Pendidikan Negeri, Lembaga Peperiksaan Malaysia, Kementerian Pendidikan
Malaysia dan pihak berkaitan untuk menggubal sukatan pelajaran dan
melaksanakannya dalam pendidikan di negara ini. Daripada dapatan kajian
ini, beberapa cadangan dikemukakan untuk kajian lanjutan.

School Based Assessment (PBS) combined with summative assessments
began to be implemented for the Integrated Living Skills (KHB) subject since
2012. Several previous studies have found that KHB teachers still have many
questions in implementing PBS. This study aims to identify the readiness,
acceptance and operation of teachers teaching KHB on PBS practice. The
researcher uses the method of collation study to determine the relationship of
readiness, acceptance and operation with PBS practice. Respondents of the
study consisted of 172 KHB teachers who conducted PBS in their teaching in
Klang district, Selangor.

This study uses a questionnaire adapted from Abdul Zubir's (2007) instrument
that examines the readiness of teacher and Salmiah Jaba (2013) which
studies the readiness, acceptance, operation and concern of KHB Agriculture
on PBS practices. Questionnaire item has been confirmed by two language
experts who assess language appropriateness, clarity of instruction,
presentation, statement or question. The content validity is, made by a
specialist in the field of vocational engineering research. A pilot study was
conducted involving 30 KHB teachers and the alpha cronbach coefficient value
of more than 0.7 for each item. This situation demonstrates the acceptable
level of reliability to carry out the study.

The findings show that the practice of KHB teachers is at a high level in the
implementation practice of PBS (M =4.05, SP = .440). The willingness of KHB
teachers to be at high level (M = 3.78, SP = .473). The acceptance and
operation of the teacher at a simple stage each with (M =3.47, SP =.615) and



(M = 3.66, SP = .567). In terms of the relationship between readiness and
practice of PBS there is a positive and strong relationship where r = 0.519 .
The relationship between PBS implementation practice with acceptance has
a negative and weak relationship, where r = 0.265 . While the relationship
between PBS operation and practice has a positive relationship where r =
0.456 . Regression analysis shows that all variables are significant to PBS
practice.

This study contributes to effective PBS practices for use by stakeholders such
as the District Education Office, State Education Department, Malaysian
Examinations Board, Ministry of Education, Malaysia and related parties to
formulate syllabus and implement it in education in this country. From the
findings of this study, several suggestions were submitted for further study.

BAB 1

PENDAHULUAN

1.1 Pengenalan

Pentaksiran Berasaskan Sekolah (PBS) merupakan pentaksiran yang bersifat
holistik dan autentik seperti pentaksiran kerja kursus, projek, persembahan,
aktiviti jasmani, kokurikulum, sahsiah, budi pekerti dan pembinaan jati diri
murid. Melalui pentaksiran ini bukan sahaja penguasaan murid dapat
dilaporkan malahan proses pembinaan modal insan dapat diteruskan, (PPPM
Kementerian Pelajaran Malaysia, 2007).

lanya selaras dengan Falsafah Pendidikan Kebangsaan untuk Malaysia yang
digubal pada 1988 dan disemak semula pada 1996, termaktub dalam visi
Kementerian dan Kerajaan yang berhasrat melahirkan generasi holistik dari
segi intelek, rohani, emosi, dan jasmani.

Pelan Pembangunan Pendidikan Malaysia (PPPM) bagi tahun 2013 hingga
2025 (KPM,2013) yang dibentangkan oleh Perdana Menteri Malaysia pada
September 2012 menyaksikan kerangka transformasi sistem pendidikan
kebangsaan dalam usaha membuahkan produk sistem pendidikan yang lebih
berdaya saing dan melangkaui penanda aras antarabangsa. Pelbagai pihak
berpendapat pelan ini merupakan satu anjakan bestari kerajaan dalam usaha
membangunkan sistem pendidikan negara bagi melahirkan murid dan guru
yang mampu menghadapi cabaran abad ke-21. Tumpuan utamanya adalah
bagi membangunkan modal insan yang mempunyai jati diri, berketrampilan,
berkeperibadian mulia, berpengetahuan dan berkemahiran tinggi. Modal
insan yang ingin dilahirkan juga berupaya untuk berfikir secara kreatif dan
kritis, berkemahiran menyelesaikan masalah dan mempunyai ketahanan serta
berkebolehan untuk berhadapan dengan cabaran dunia global. Oleh itu salah
satu perkara daripada 11 anjakan dalam PPPM 2013-2025 adalah merombak
semula peperiksaan dan pentaksiran, Kementerian Pendidikan Malaysia
(2013).

Melalui  transformasi  pendidikan negara, bagi mempercepatkan
penambahbaikan prestasi pelajar secara berkesan, berterusan dan
menyeluruh, kerajaan tidak akan hanya memberi tumpuan kepada
pembangunan fizikal tetapi akan lebih menumpukan kepada aspek yang
memberi impak besar kepada prestasi pelajar seperti kualiti guru dan
kepimpinan di sekolah. (PPPM 2013-2025).



Selaras dengan pengalaman, pelaksanaan sistem pendidikan terbaik dunia
dan keperluan untuk menghasilkan peningkatan prestasi pelajar yang
signifikan, empat strategi akan diguna pakai iaitu memastikan setiap pelajar
boleh berjaya, menjadikan sekolah bertanggungjawab terhadap prestasi
pelajar, membuat pelaburan bagi membangun kepimpinan unggul di setiap
sekolah dan meningkatkan daya tarikan profesion keguruan dan
menghasilkan guru terbaik (RMK -10). Menurut Fullan & Stiegelbauer (1991),
guru adalah agen utama perubahan yang berlaku dalam corak pendidikan.
Sehubungan dengan itu kajian ini akan melihat sejauh mana guru Kemabhiran
Hidup Bersepadu bersedia, menerima perubahan dan mengoperasikan
amalan Pentaksiran Berasaskan Sekolah untuk menjayakan misi negara ini.

1.2 Latar Belakang Kajian

PBS dilaksanakan bagi mengurangkan kelemahan sistem pendidikan yang
berorientasikan peperiksaan, (Pelan Pembangunan Pendidikan Malaysia
2013-2025). la juga bertujuan untuk melahirkan ’sekolah kelompok
cemerlang’ yang mempunyai standard setaraf dengan sekolah cemerlang,
Kementerian Pendidikan Malaysia, (2007). Kementerian Pelajaran Malaysia
melaksanakan transformasi sistem pendidikan bermula 2010 bagi
meningkatkan kualiti akademik, kokurikulum dan pembangunan sahsiah
murid.

Melalui PBS, guru dapat merancang perubahan untuk membaiki pengajaran
dan pembelajaran dalam bilik darjah. Guru sebagai pentaksir perlu
menggunakan teknik pentaksiran paling berkesan untuk membantu
pembelajaran murid mereka pada ketika itu, Salmiah Jaba (2013). Stiggins
(2000), menyatakan pengurusan pentaksiran bilik darjah yang baik ialah
apabila murid jelas dan faham tentang objektif pembelajaran dengan matlamat
yang disampaikan guru iaitu apa yang perlu dicapai sehingga akhirnya akan
dapat membina satu keyakinan dan kepercayaan dalam diri tentang
kepentingan pentaksiran dalam pembelajaran.

PBS telah mengalami perubahan selepas pelarasan dilakukan di seluruh
negara dengan mewajibkan pelaksanaannya bagi semua mata pelajaran yang
mempunyai komponen kerja kursus, amali, projek, modul dan ujian lisan,
(Kementerian Pelajaran Malaysia, 2007). Perubahan itu dilakukan secara
berperingkat-peringkat bermula di sekolah rendah pada tahun 2012 dan di
sekolah menengah pada tahun 2015 , (Adi Badiozaman, 2006).

Pentaksiran Berasaskan Sekolah (PBS) merupakan satu perubahan dalam
sistem penilaian akademik pelajar di negara kita. Kementerian Pelajaran
Malaysia (KPM) melalui Lembaga Peperiksaan Malaysia (LPM) telah
melakukan perubahan pendidikan mulai tahun 2010 dengan melaksanakan
sistem penilaian prestasi murid berasaskan sekolah, (Lembaga Peperiksaan



Malaysia, Kementerian Pendidikan Malaysia, (2007). Langkah ini
dilaksanakan untuk memastikan negara mencapai hasrat membangunkan
modal insan yang memfokus kepada memantapkan sistem pentaksiran dan
penilaian yang lebih holistik, Kementerian Pendidikan Malaysia, (2007).

PBS dilaksanakan agar selari dengan hasrat menjadikan negara sebagai
pusat kecemerlangan pendidikan berlandaskan lima aspirasi sistem
pendidikan Malaysia yang salah satu daripadanya, mencapai kualiti dalam
kelompok sepertiga teratas dalam pentaksiran, (Pelan Pembangunan
Pendidikan Malaysia, 2012). Perubahan pentaksiran dijalankan untuk
mengesan dan memantau perkembangan serta pencapaian murid dalam
pembelajaran, Robiah Sidin (2002). Langkah ini diharap dapat mencungkil
potensi dan bakat murid dalam pelbagai bidang selain bidang akademik.
Dengan cara itu, murid berpeluang meningkatkan potensi diri secara
menyeluruh, secara berterusan dengan bimbingan guru, (Kementerian
Pelajaran Malaysia, 2012).

Ujian Pencapaian Sekolah Rendah (UPSR) dan Penilaian Menengah Rendah
(PMR) dilaksanakan dengan memberikan penekanan kepada pentaksiran
untuk pembelajaran (assessment for learning) dan pentaksiran tentang
pembelajaran (assessment of learning ), Hishamuddin, (2005) . Selaras
dengan itu, Lembaga Peperiksaan Kementerian Pelajaran Malaysia (LPM)
telah mengeluarkan:

a) Pindaan Surat Pekeliling Lembaga Peperiksaan Bil 2 tahun 2011.
Penambahbaikan Sistem Pentaksiran Kebangsaan Bagi Penilaian
Menengah Rendah (PMR) mulai tahun 2012-KP.LP.003.07.14(2)
bertarikh 14 Februari 2011.

b) Surat siaran Lembaga Peperiksaan Bil 3 Tahun 2011. Pemakluman
Pentaksiran Berasaskan Sekolah (PBS) di Sekolah Rendah dan
Menengah Rendah-KP.LP.003.07.14.05(1) bertarikh 29 Julai 2011.

Pentaksiran PBS bergantung sepenuhnya kepada guru di sekolah. Guru
merupakan elemen penting dalam memastikan pelaksanaan PBS berlaku
seperti yang dikehendaki oleh KPM berasaskan dasar, konsep, kerangka dan
pengoperasian yang telah ditetapkan, Salmiah Jaba,(2013). Guru
bertanggungjawab membentuk suasana pembelajaran bermula dengan
merancang, mentadbir, mengumpul maklumat, memberi skor dan akhirnya
membuat pelaporan secara terancang mengikut prosedur yang ditetapkan
oleh Lembaga Peperiksaan Malaysia, (Lembaga Peperiksaan Malaysia,
2007). Oleh itu guru perlu menggalas dua peranan iaitu sebagai pengajar dan
juga pentaksir mata pelajaran di dalam bilik darjah, (Yip dan Cheung, 2005).



Mohamad Azhar (2006) menyatakan punca utama kepada masalah
pentaksiran yang dihadapi oleh guru ialah mereka kurang latihan,
pengetahuan dan kemahiran dalam melaksanakan pentaksiran. Dapatan ini
disokong pula oleh Rohayah (2007) yang mendapati kebanyakan guru yang
mengajar Kemahiran Hidup Bersepadu (KHB) terdiri daripada guru-guru
bukan opsyen. Mereka bukan sahaja tiada latihan dan pengetahuan
mencukupi untuk melaksanakan pengajaran dan pembelajaran di dalam
kelas, malahan tidak berkemahiran untuk menilai kerja kursus murid, Mok
Soon Sang, (2009) . Abdul Zubir (2007) pula mengaitkan isu ketidakmahiran
guru ini dengan bilangan kursus yang dihadiri oleh mereka sebelum
melaksanakan PBS kerana kurang 50% daripada guru KHB yang ada di
sekolah yang pernah mengikuti kursus berkaitan PBS manakala yang
selebihnya melaksanakan PBS berpandukan buku yang dibekalkan oleh
Lembaga Peperiksaan Malaysia (LPM) atau bertanya dengan rakan setugas.

Kesediaan guru menerima perubahan dalam melaksanakan pentaksiran
mencakupi kesediaan dari segi pengetahuan, latihan dan kemahiran. Stiggins
(2002) mendapati tidak ramai guru yang betul-betul bersedia dalam
melakukan pentaksiran formatif kerana mereka tidak berpeluang untuk
mempelajari teknik-teknik yang betul dalam melakukan pentaksiran. Oleh itu,
Guskey (2003) mencadangkan guru seharusnya mempelajari tentang falsafah
pentaksiran dan bagaimana untuk menjadikan pentaksiran lebih bermakna
dan mengubah pandangan serta meningkatkan kualiti amalan pentaksiran
formatif.

Tan (2010) pula melaporkan guru kurang pengetahuan dalam menguruskan
pentaksiran PBS kerana lebih mementingkan produk daripada proses.
Pendekatan pengajaran yang digunakan lebih berpusatkan guru dan kerja
amali dilaksanakan secara latih tubi bagi mengisi keperluan pemarkahan
semata-mata untuk perolehan gred yang baik. Keadaan ini tidak memberi
makna yang baik kerana menurut Butler dan McMunn (2006), pentaksiran
formatif bertujuan meletakkan matlamat terhadap murid dalam memberi
maklumbalas tentang pencapaian mereka. Ini kerana pentaksiran adalah satu
proses dan bukannya dilihat sebagai satu produk.

Perubahan pendidikan tidak akan berjaya jika tidak mengambil kira
penerimaan guru sebagai pelaksana terutama yang melibatkan perubahan
fikiran, hati dan tingkahlaku mereka. Carless (2005) mengaitkan penerimaan
guru kepada perubahan adalah berkaitan dengan beberapa domain luaran
antaranya adalah kepercayaan, sikap dan kemahuan guru dalam amalan
pentaksiran. Guru harus mempunyai kepercayaan bahawa perubahan kepada
pelaksanaan PBS akan dapat meningkatkan kualiti pengajaran dan
pembelajaran mereka. Black et al. (2004), menyatakan tentang perlunya guru
membentuk satu kesedaran baru terhadap pentaksiran agar perubahan
perlaksanaan PBS menjadi signifikan.



Walaubagaimanapun, perubahan tersebut memberi impak kepada
peningkatan beban tugas sehingga membentuk perasaan hampa, bersalah
dan kemarahan dalam diri guru. Adediwura (2012) menyatakan keperluan
untuk mendapatkan persepsi guru ketika mereka melalui proses perubahan
dalam PBS. Ini kerana sebarang perubahan dalam pendidikan samada
berskala kecil atau besar telah meningkatkan beban kerja guru kerana mereka
bukan sahaja mengajar tetapi juga terlibat dalam kerja pentadbiran dan
kokurikulum di sekolah. Ini dibuktikan melalui dapatan Mohammad Azhar
(2006), dalam Amalan Pentaksiran Di Sekolah Menengah yang melaporkan
guru dibebani dengan tugas perkeranian, tempoh mengajar diganggu oleh
pelbagai aktiviti sekolah serta ditambah dengan masa mengajar KHB yang
terlalu pendek (dikurangkan dari 4 waktu seminggu kepada 3 waktu seminggu
mulai 2007.

Kejayaan suatu perubahan perlu mendapat sokongan daripada seluruh
organisasi. Selain guru sebagai pentaksir, pengetua, ibu bapa, pihak Jabatan
Pendidikan Negeri mahupun Kementerian Pendidikan perlu dimaklumkan
serta melibatkan diri dalam pelaksanaannya. Menurut Cheung dan Yip (2004),
sokongan yang kuat akan membantu guru membina keyakinan diri untuk
melaksanakan perubahan sehingga membentuk satu kepercayaan terhadap
keberkesanan perubahan tersebut. Sungguh pun terdapat penjaminan kualiti
yang dilakukan oleh pihak luar, keberkesanan pelaksanaan PBS masih diragui
kerana pemantauan dan penyelarasan mata pelajaran KHB hanya berlaku
pada tahun ketiga iaitu ketika pelajar di Tingkatan Tiga.

1.3 Penyataan Masalah

Pelaksanaan PBS bukanlah perkara baru dalam pendidikan di Malaysia
kerana telah dijalankan di sekolah sejak tahun 1980-an dan 1990-an lagi
terutama dalam mata pelajaran Kemahiran Hidup Bersepadu. Namun
pelaksanaan pentaksiran berasaskan kriteria menggunakan amalan
pentaksiran formatif merupakan perkara baru bagi mata pelajaran KHB yang
bermula pada tahun 2007. Memandangkan skor PBS memberi sumbangan
yang besar kepada peperiksaan berpusat guru diberi kuasa autonomi untuk
menjalankan pengajaran dan pembelajaran mengikut pilihan masing-masing,
maka pelaksanaannya perlulah mengikut landasan yang betul agar skor yang
diberi mempunyai keesahan dan kebolehpercayaan yang tinggi.

Kesediaan guru melaksanakan PBS menjadi keraguan banyak pihak.
Dapatan Rohayah (2007) menunjukkan lebih 40% guru yang mengajar KHB
di sekolah-sekolah seluruh negara merupakan guru bukan opsyen. Mereka
kurang mahir dalam mata pelajaran ini lalu menyebabkan mereka juga kurang
mahir melaksanakan pentaksiran. Dapatan Abdul Zubir (2007) pula
menunjukkan 57% guru tidak pernah mengikuti kursus tentang PBS
menyebabkan mereka kurang pengetahuan dan kemahiran, lalu
melaksanakan PBS menggunakan panduan PBS yang dibekalkan oleh pihak



Kementerian Pendidikan atau bertanyakan rakan sejawat mereka. Tan (2010)
pula mendapati guru kurang mahir menguruskan PBS sebagai sebahagian
daripada proses pengajaran dan pembelajaran. Mereka mengasingkan
pentaksiran dengan pengajaran menyebabkan matlamat pentaksiran untuk
meningkatkan pembelajaran tidak tercapai.

Mohammad Azhar (2006) mendapati pelaksanaan PBS membebankan guru
kerana pelaksanaannya melibatkan beban guru bertambah dari segi
perkeranian iaitu pemperosesan, perekodan dan penulisan laporan kerja yang
terlalu akademik. Sistem sokongan (pemantauan dan penyelarasan) dalam
penjaminan kualiti PBS pada masa kini juga agak longgar kerana tumpuan
dilakukan kepada murid di Tingkatan Tiga sedangkan evidens murid di
Tingkatan Satu dan Dua tidak dititik beratkan, Rohayah (2007).

Satu kajian perlu dilaksanakan untuk meninjau kesediaan, penerimaan dan
pengoperasian guru KHB terhadap amalan pelaksanaan PBS. Terdapat
jurang dalam pelaksanaan PBS di sekolah, ini kerana ruang kepada
berlakunya manipulasi dan penyelewengan dalam amalan pelaksanaan guru
menunjukkan kelemahan pengoperasian PBS, Tan (2010). Dapatan kajian ini
akhirnya boleh menjadi panduan Kementerian Pendidikan Malaysia dalam
memurnikan pelaksanaan PBS.

Kajian ini akan menekankan aspek kesediaan guru yang meliputi 3 perkara
utama iaitu pengetahuan, latihan dan kemahiran. Aspek penerimaan guru
yang dikaji ialah kepercayaan, sikap dan kemahuan. Dari aspek
pengoperasian pula kajian menitik beratkan urusan penjaminan kualiti
pelaksanan PBS dari segi pemantauan dan penyelarasan skor untuk
memastikan pentaksiran dijalankan mengikut piawaian yang terselaras
(Lembaga Peperiksaan Malaysia, 2007).

1.4 Objektif Kajian

Objektif am kajian ini adalah untuk mengenal pasti hubungan kesediaan,
penerimaan dan pengoperasian guru Kemahiran Hidup Bersepadu (KHB)
dalam melaksanakan Pentaksiran Berasaskan Sekolah (PBS). Secara khusus
kajian ini bertujuan untuk :

1. Mengenal pasti tahap kesediaan, penerimaan, pengoperasian guru
KHB dalam melaksanakan PBS

2. Mengenal pasti hubungan kesediaan, penerimaan, pengoperasian
dengan amalan guru dalam melaksanakan PBS

3.  Menentukan faktor peramal bagi amalan PBS antara pemboleh ubah
kesediaan, penerimaan, dan pengoperasian.



15 Persoalan Kajian

Apakah tahap kesediaan guru KHB melaksanakan PBS?

Apakah tahap penerimaan guru KHB melaksanakan PBS?

Apakah tahap pengoperasian guru KHB melaksanakan PBS?

Apakah tahap amalan pelaksanaan PBS dalam kalangan guru KHB?

Adakah terdapat hubungan antara kesediaan dengan amalan guru

dalam melaksanakan PBS?

Adakah terdapat hubungan antara penerimaan dengan amalan guru

dalam melaksanakan PBS?

7. Adakah terdapat hubungan antara pengoperasian dengan amalan
guru dalam melaksanakan PBS?

8. Apakah faktor peramal bagi amalan PBS antara pemboleh ubah

kesediaan, penerimaan dan pengoperasian?

RN

1.6 Kepentingan Kajian

Perubahan yang dilakukan tanpa persediaan dari segi peningkatan
profesionalisme guru akan menyukarkan tugas mereka sebagi pelaksana
kerana menurut (Fullan dan Stiegelbauer, 1991) guru merupakan agen
kepada perubahan. Pelaksanaan perubahan pendidikan yang dirancang
mungkin terhalang disebabkan kesukaran pelaksana iaitu guru memahami
maksud perubahan itu sendiri seterusnya ketiadaan atau kekurangan
peralatan, kemudahan dan sokongan. Keadaan ini menjadikan guru merasa
tertekan kerana kemungkinan mereka belum bersedia melakukan perubahan
yang dirancang.

Broadfoot dan Black (2004) pula menyatakan bahawa guru keliru dan tidak
dapat membezakan pelaksanaan pentaksiran formatif dan pentaksiran
sumatif disebabkan kurang pengetahuan. Guru yang berpengetahuan
menggunakan strategi yang betul dalam melaksanakan pentaksiran formatif
dapat mengubah cara penerimaan murid terhadap ilmu pengetahuan dan
menjadikan pentaksiran lebih bermakna (Shepard, 2003). Rohayah (2007),
mendapati ramai guru mata pelajaran Kemahiran Hidup Bersepadu bukan
opsyen manakala dapatan Abdul Zubir (2007) mendapati hampir 50% guru
KHB tidak mengikuti kursus berkaitan PBS tentulah mengganggu kelancaran
proses PBS itu sendiri.

Berdasarkan pernyataan-pernyataan yang telah dibincangkan, adalah
diharapkan dapatan kajian yang akan dijalankan ini dapat membantu pihak
bertanggungjawab membuat persediaan awal terhadap guru dari segi mental
dan fizikal. Sebagai pentaksir sekolah guru diharap akan dapat melaksanakan
PBS dengan betul dan berkesan. Guru juga akan dapat menentukan
kepentingan mereka sebagai agen perubahan di samping memainkan
peranan yang sebenar sebagai pemudahcara di dalam bilik darjah. Kesan



daripada situasi tersebut murid akan lebih meminati pembelajaran kerana
tekanan terhadap peperiksaan dapat dikurangkan. Oleh itu hasrat melahirkan
modal insan yang cemerlang akan tercapai.

1.7 Limitasi Kajian

Penyelidikan ini adalah terbatas kepada lokasi, sampel, tajuk, dan masa yang
ditetapkan. Perkara ini diterangkan seperti berikut:

i)  Generalisasi kajian adalah terhad kepada subjek yang dikaji sahaja.

Sampel yang dipilih adalah guru-guru Kemahiran Hidup Bersepadu
Daerah Klang, Selangor yang mengajar mata pelajaran itu di
Tingkatan 1,2 dan 3. Oleh itu dapatan kajian mungkin tidak boleh
diguna pakai terhadap kondisi selain daripada kajian.

i) Kajian ini mengukur pemboleh ubah seperti yang diterangkan dalam
objektif kajian. Oleh itu, dapatan kajian mungkin tidak bersesuaian
bagi pemboleh ubah lain.

iii) Pengumpulan data secara soal selidik berdasarkan kesesuaian masa
dan kebenaran diberikan oleh pihak berkenaan.

1.8 Definisi Operasional

Istilah-istilah yang digunakan dalam kajian ini adalah:

1.8.1 Pentaksiran Berasaskan Sekolah (PBS)

Pentaksiran Berasaskan Sekolah adalah satu bentuk penilaian dalam
pendidikan yang dilaksanakan di sekolah-sekolah seluruh negara. la
merupakan komponen pentaksiran yang dilaksanakan oleh pihak sekolah
dengan segala urusan pentaksiran dilakukan oleh guru-guru mata pelajaran
secara berterusan dalam proses pengajaran dan pembelajaran. Pentaksiran
Berasaskan Sekolah merupakan pentaksiran formatif dan sumatif yang
menitikberatkan tiga perkara iaitu kebolehpercayaan, kesahan dan keadilan.
Kebolehpercayaan melaksanakan pentaksiran adalah merujuk kepada guru
yang melaksanakan pentaksiran menggunakan kaedah pentaksiran formatif
di mana pentaksiran dengan proses pembelajaran berlaku serentak dan tidak
diasingkan.

Pentaksiran Berasaskan Sekolah bersifat holistik iaitu menilai aspek kognitif,
afektif dan psikomotor murid  selaras dengan Falsafah Pendidikan
Kebangsaan dan kurikulum kebangsaan. Komponen PBS terdiri daripada dua
kategori iaitu akademik dan bukan akademik. Kategori akademik terdiri
daripada Pentaksiran Sekolah (PS) dan Pentaksiran Pusat (PP) manakala



kategori bukan akademik terdiri daripada Pentaksiran Psikometrik (PPsi) dan
Pentaksiran Aktiviti Jasmani, Sukan dan Kokurikulum (PAJSK), Kementerian
Pendidikan Malaysia (2007).

1.8.2 Kesediaan guru

Dalam konteks kajian ini kesediaan guru melaksanakan PBS adalah
bergantung kepada latihan (kursus), pengetahuan dan kemahiran yang ada
pada guru kerana mereka merupakan orang yang terlibat secara langsung
dalam proses pentaksiran murid-murid di dalam kelas. Guru perlu
melaksanakan pentaksiran mengikut Dokumen Pentaksiran Kerja Kursus
yang dibekalkan oleh Lembaga Peperiksaan. Pentaksiran KHB berdasarkan
rujukan kriteria di mana setiap murid dikehendaki melaksanakan kriteria yang
telah ditetapkan. Oleh itu guru perlu diberi latihan (kursus) agar mereka
mempunyai kefahaman yang sama dengan kriteria yang dinilai. Untuk
melaksanakan pentaksiran guru perlu disediakan dengan latihan,
pengetahuan dan kemahiran yang cukup supaya dapat menggunakan
instrumen pentaksiran dengan betul dan berkesan. Chappuis et al.(2004)

1.8.3 Penerimaan guru

Penerimaan guru berkaitan dengan kepercayaan, sikap dan kemahuan guru
melaksanakan Pentaksiran Berasaskan Sekolah (PBS). Kepercayaan
merupakan perasaan dalaman yang dibentuk oleh individu tehadap sesuatu
perkara positif atau negatif lalu perasaan tersebut dipamerkan melalui sikap
dan kemahuan mereka melakukan perkara tersebut (PBS). Seseorang guru
yang bersikap positif terhadap perubahan pendidikan akan melaksanakan
tugasnya dengan penuh minat dan bertanggungjawab sementara guru yang
bersikap negatif akan menggagalkan matlamat pencapaian perubahan
pendidikan.

1.8.4 Pengoperasian PBS

Pengoperasian PBS merujuk kepada penjaminan kualiti yang meragkumi
kesahan dan kebolehpercayaan pentaksiran. Ini dilakukan oleh pihak sekolah
yang merupakan pihak yang melaksanakan pentaksiran dengan pemantauan
dan penyelarasan pihak yang lebih kanan. Aktiviti pemantauan dan
penyelarasan dilakukan oleh pihak pentadbir sekolah, pihak Pejabat
Pendidikan Daerah (PPD), pihak Pengarah Pendidikan Negeri serta
Kementerian Pendidikan Malaysia, Lembaga Peperiksaan Malaysia (2012).
Pelantikan Jawatankuasa PBS tertakluk kepada keperluan sekolah dan
bergantung kepada pihak lain di mana seseorang guru boleh memegang lebih
daripada satu portfolio.



1.8.5 Guru Kemahiran Hidup Bersepadu

Mengikut Kamus Dewan, guru ialah orang atau individu yang kerjanya
mengajar sementara Kemahiran Hidup Bersepadu pula merupakan satu mata
pelajaran yang diajar dalam Sukatan Pelajaran sekolah Kementerian
Pendidikan Malaysia. Mata pelajaran Kemahiran Hidup diajar di sekolah
rendah dan menengah. Di sekolah menengah ia ditawarkan di Tingkatan 1, 2
dan 3 sahaja. Mata pelajaran Kemahiran Hidup Bersepadu sekolah
menengah, di bahagikan kepada 2 bahagian iaitu Teras dan Elektif. Bahagian
Teras di pelajari oleh semua pelajar yang meliputi bahagian Kemahiran
Manipulatif seperti kerja kayu, kerja logam, elektrik, elektronik, jahitan asas,
asas masakan, asas tanaman, kerja paip dan konsumerisme. Bahagian kedua
ialah elektif yang terbahagi kepada empat bahagian iaitu Kemahiran Teknikal,
Ekonomi Rumah Tangga, Pertanian dan Perdagangan & Keusahawanan.
Setiap orang pelajar akan mempelajari Bahagian Teras dan salah satu
bahagian elektif dari Tingkatan satu hingga tingkatan tiga. Di akhir pengajian
peringkat menengah rendah para pelajar akan dinilai melalui pentaksiran
formatif dan pentaksiran sumatif. Mata pelajaran ini juga diuji dalam peringkat
Penilaian Tingkatan Tiga (PT3).

